
257.  
 
 

Leipzig, 21. April 1564 
 
Von Joachim Camerarius d. Ä. 
 
Druck: Camerarius, Epistolae S. 483-485. 
 
S. D. Accepi mercatu hoc nostro litteras tuas, ex quibus intellexi meas tibi omnes non esse 
redditas. Fui autem de te et D. Hencelio inprimis solicitus animo meo, quòd pestis esse istic 
saeuitiam magnam perhiberetur. Itaque per mihi gratae fuerunt litterae tuae, quae cùm nihil de 
amicis triste significarint, rectè apud eos quoque esse confido. Vidi his diebus προγνωστικά 
τινα Cypriani nostri. Quae percurri auidè, et sum delectatus expositione historica. Non nihil 
autem penè indignationis in me commouit tanta negligentia potentum atque opulentorum, vel 
etiam socordia in fulciendo istam vel artem vel gnauitatem: cuius fundamentum cùm ponant 
omnes et constet esse scientiam motuum, à quibus obsecro haec iam tenetur, aut quae 
expositiones astronomicae verae extant? περὶ συνόδου τῶν τοῦ ♄ καὶ ♃ quid plerique omnes 
tradiderint, et inde vaticinati sint, non est obscurum. Sed ὀφθαλμοδείκτως patet sumi et sumta 
esse falsa. Tristi desiderio saepe requiro Homilium generum meum, cuius si vita hactenus 
fuisset producta, affirmari aliquid posse περὶ τῆς τῶν ἀστέρων ἐποχῆς confiderem. Meorum 
oculorum acies hebetior est, vt scis, et adiumenta speculorum caussam dant erroris, quem 
ὄργανα ipsa solent creare. Caeteris ista minùs curae sunt. Hoc planè depraehendimus, 
πινακικὰς ἐκθέσεις nullas esse ἀκριβεῖς. Verùm vt Plinius agricolis caelum intueri et rusticis 
quaerere sidera non putat necesse esse, sic nobis ante pedes et inter manus sunt futurorum 
euentuum signa, vt animaduertentes quid consiliorum ineatur, actionum suscipiatur, struatur 
calamitatum, denique quid rerum moueatur, facilè quae consecutura sint, praesentire 
praedicereqúe posse videantur. Verùm τὰ μὲν ὥς κε πέλῃ, τὼς ἔσσεται. Quòd metuis ruinam 
ludi ad Danubium, quid caussae esse suspicer nescio. Quanquam quibus scolasticis 
congregationibus non impendet nunc periculi aliquid? Tuppius nuper litteras ad me 
perhumaniter scriptas Argentinae, dedit. Gregorianam κατήχησιν cùm occasio se obtulerit 
mittendi huc, cum interpretatione illa de qua scribis, studiosè percurram, et de ea faciam quod 
censueris. De conuentu qui istic agatur, nihil adhuc certi cognoscere potui. τὸν Ἀλάριχον καὶ 
ὑγιαίνειν καὶ ἐῤῥῶσθαι καὶ εὐθυμεῖν ex animo opto et spero. Solem etiam nubeculae interdum 
tegunt, sed venit post multos vna serena dies: eoqúe nostra vita potest esse contenta. Adiunxi 
his quaedam quae ad manum fuere. Oeconomica Aristotelica et Xenophontea à me conuersa 
in sermonem Latinum fortasse vidisti. Te bene valere cupio. Vale. Lipsiae. 11. Calend[as] 
Maĳ. 64. 
Has litteras dedi cuidam Vngaricae nationis, qui vbique carus fuit bonis et doctis omnibus. 
feci spem ei, si istuc venisset, posse ei conciliari noticiam aliquorum, cum quibus in Italiam 
rectè proficisceretur. Equos vt compararet hic, opportunitas non fuit. Et est vectura vsus hinc 
Norimbergam. Credo cum veredarĳs commodè eum perrecturum esse. Rogo ope consilioqúe 
tuo iuuare eum velis, et, si necesse sit, appellare de hoc quoscunque scies nostro ordini bene 
velle et esse amicos. Valde mihi hoc officium tuum gratum erit. Nam fretus beneuolentia erga 
me tua de studio tuo prolixè sum huic Vngaro, cui nomen Caspari, policitus. Nihil autem nisi 
opera diligentiae petitur. 




